
Reforma policije 

U posljednja dva dana bili smo preplavljeni pitanjima u vezi s
referendumom o reformi policije u Republici Srpskoj.

Stav OHR-a po ovom pitanju je jasan.

U  oktobru  2005.  godine,  Narodna  skupštinaRepublike  Srpske,
Parlament Federacije i Parlament Bosne i Hercegovine dali su
podršku Sporazumu o reformi policije, kojim su se obavezali na
restrukturiranje policije u skladu sa tri principa koja je
utvrdila Evropska unija.

Tekst Sporazuma o reformi policije predložio je Dragan Čavić a
podržali su ga svi poslanici SNSD-a prisutni u NSRS. NSRS prva
je usvojila ovaj Sporazum, da bi to stranke sa sjedištem u
Federaciji učinile tek kasnije.

Na osnovu obaveza i izjava iz oktobarskog Sporazuma, Evropska
unija  je  pristala  da  započne  pregovore  o  zaključivanju
Sporazuma  o  stabilizaciji  i  pridruživanju  sa  Bosnom  i
Hercegovinom.

Tim  Sporazumom  organi  vlasti  Bosne  i  Hercegovine  i  oba
entiteta također su se obavezali da će uspostaviti i podržati
rad Direkcije za reformu policije, koja bi pripremila plan

provedbe policijske reforme.

U decembru je Vijeće ministara izglasalo uspostavu Direkcije.
Na taj način, ona je dobila i podršku onih ministara koje su
imenovale stranke iz Republike Srpske predstavljene u Vijeću
ministara. Pri donošenju odluke u Vijeću ministara nije bilo
izdvojenih mišljenja niti nadglasavanja.

Nakon što Direkcija dovrši prijedlog provedbenog plana, on
dolazi pred entitetske i državnu vladu i pred parlamente na
usvajanje.  To  je  okvir  za  restrukturiranje  policije.  Tri
principa EU omogućavaju ostvarivanje interesa kako Republike
Srpske tako i Federacije.

Nije jasno kako bi referendum pomogao interesima Republike
Srpske ili njenih građana, pošto će okončanje rada na ovoj
važnoj reformi ne samo pomoći ovoj zemlji da zaključi Sporazum
o  stabilizaciji  i  pridruživanju,  nego  će  dovesti  i  do
fleksibilnijeg  stava  EU  prilikom  izdavanja  viza,  te  ovoj
zemlji donijeti druge prednosti koje imaju zemlje i građani
zemalja koji se nalaze na putu ka Evropi.

Ponovno  vraćanje  na  oktobarski  Sporazum  imalo  bi  ozbiljne
posljedice  za  potpisivanje  Sporazuma  o  stabilizaciji  i
pridruživanju.  Bilo  kakvo  nazadovanje  ove  vrste  imalo  bi
posljedice  na  konkretne  interese  građana  Republike  Srpske,
jednako kao i Federacije.

Prijem u Banjaluci

Visoki predstavnik i specijalni predstavnik Evropske Unije,
Christian  Schwarz-Schilling  će,  večeras  u  Banjaluci,
organizovati  prijem  u  čast  novog  zamjenika  visokog
predstavnika,  Clarrise  Pasztory.

Gđa.  Pasztory  je  stupila  na  dužnost  zamjenika  visokog
predstavnika u srijedu 8. novembra, i ovaj prijem će biti
prilika da se susretne sa predstavnicima političke i medijske
scene u Republici Srpskoj.



Ovaj prijem je upriličen u 20:00 sati u restoranu Citadela,
Kralja Alfonsa XIII, 2. Pozivaju se kamermani i fotografi da
proprate ovaj događaj.

Drugog  dana  svoje  posjete  Banjaluci,  tj.  sutra,  visoki
predstavnik i specijalni predstavnik Evropske unije, Christian
Schwarz-Schilling će se susresti sa predsjednikom i premijerom
Republike Srpske, Milanom Jelićem i Miloradom Dodikom.

 

OSCE

Promoviranje  prava  nacionalnih  manjina  na  jednak  pristup
sredstvima javnog informiranja

Misija OSCE-a u Bosni i Hercegovini bit će domaćin okruglog
stola pod nazivom „Promoviranje prava nacionalnih manjina na
jednak pristup sredstvima javnog informiranja“, koji će biti 
održan sutra na Jahorini. Okrugli sto ima za cilj jačanje
slobode izražavanja i promoviranje kulturnog pluralizma, što
je jedno od osnovnih sredstava za prevenciju konflikta. Ovo će
biti urađeno kroz ohrabrivanje medija da predstave pozitivne
aspekte nacionalnih manjina, da se suzdrže od stereotipa koji
se odnose na pojedince iz redova nacionalnih manjina, kao i da
izbjegnu poticanje tenzija između različitih etničkih grupa.
Takvi  postupci  su  svi  u  skladu  s  međunarodnim  i  domaćim
standardima ljudskih prava.

Okrugli sto okupit će sve relevantne nosioce dužnosti, članove
vlade i javnih medija, kao i predstavnike Udruženja različitih
nacionalnosti  iz  BiH.  Razgovarat  će  se  i  o  problematici
jednakog  pristupa  javnim  medijima  nacionalnih  manjina  i  o
načinima poboljšavanja trenutne situacije. 

Implementacija  međunarodnih  i  domaćih  zakona  o  ljudskim
pravima  nacionalnih  manjina  o  njihovom  jednakom  pristupu
javnim mediijma naročito je slaba u Bosni i Hercegovini. Tokom
trajanja  okruglog  stola,  nekoliko  gostiju  –  predavača



predstavit će praktične primjere o tome kako poboljšati jednak
pristup nacionalnih manjina javnim medijima, kao i najbolja
iskustva iz regije. 

Na kraju konferencije, bit će napravljena lista preporuka za
sve  relevantne  faktore  u  ovom  procesu,  koji  promoviraju
nediskriminatorski  pristup  medijima  za  sve  pripadnike
nacionalnih  manjina  u  budućnosti.

Ambasador Davidson će se obratiti Stalnom vijeću OSCE-a u Beču

Ambasador Douglas Davidson, šef Misije OSCE-a u BiH, će se
obratiti Stalnom vijeću OSCE-a u četvrtak, 16. novembra, u
Beču. Ambasador Davidson će govoriti o procesu transformacija
u  BiH,  nedavno  održanim  Općim  izborima  i  OSCE-ovim
prioritetima  u  zemlji:  davanje  podrške  vladavini  zakona  i
poštovanju ljudskih prava, suđenjima za ratne zločine, reformi
javne  uprave  i  učešću  građana  u  javnom  procesu  donošenja
odluka, reformi obrazovanja i implementaciji obaveza koje BiH
ima na vojno-političkom planu.

Kompletan izvještaj ambasadora Davidsona bit će dostupan u
četvrtak,  16.  novembra,  na  web  stranici  OSCE-a
www.oscebih.org.

 

EUFOR

Nije bilo izjava.

